
RIŻOLUZZJONI (1) 

tal-Assemblea Parlamentari Euronest dwar il-każ Nadiya Savchenko 

(2016/C 193/05) 

L-ASSEMBLEA PARLAMENTARI EURONEST, 

—  wara li kkunsidra r-riżoluzzjoni tal-Parlament Ewropew tat-30 ta' April 2015 dwar il-każ ta' Nadiya Savchenko (2) 
u r-riżoluzzjonijiet preċedenti l-oħra tal-Parlament Ewropew li jirreferu għal Nadiya Savchenko, 

—  wara li kkunsidra r-riżoluzzjoni tal-Assemblea Parlamentari Euronest tas-17 ta' Marzu 2015 dwar l-aggressjoni 
militari Russa kontra l-Ukrajna u l-bżonn urġenti ta' riżoluzzjoni paċifika tal-kunflitt, 

—  wara li kkunsidra d-dikjarazzjoni tas-17 ta' Marzu 2016 tal-President tal-Parlament Ewropew, Martin Schulz, 

—  wara li kkunsidra d-dikjarazzjonijiet tal-Viċi President tal-Kummissjoni/Rappreżentant Għoli tal-Unjoni għall- 
Affarijiet Barranin u l-Politika ta' Sigurtà, Federica Mogherini, prinċipalment dawk tas-7, tad-9 u tal- 
10 ta' Marzu 2016, 

—  wara li kkunsidra l-“Pakkett ta' miżuri għall-implimentazzjoni tal-Ftehimiet ta' Minsk” tat-12 ta' Frar 2015, 

—  wara li kkunsidra r-riżoluzzjoni 2202 (2015) tal-Kunsill tas-Sigurtà tan-Nazzjonijiet Uniti tas-17 ta' Frar 2015, li 
ssekondaw il-Ftehimiet ta' Minsk; 

—  wara li kkunsidra d-dispożizzjonijiet tad-dritt umanitarju internazzjonali u, b'mod partikolari, it-Tielet Konvenzjoni 
ta' Ġinevra relattiva għat-Trattament tal-Priġunieri tal-Gwerra tat-12 ta' Awwissu 1949, 

—  wara li kkunsidra r-riżoluzzjoni 2034 (2015) tal-Assemblea Parlamentari tal-Kunsill tal-Ewropa, 

A.  billi l-militanti, immexxija mir-Russja, issekwestraw lil Nadiya Savchenko, bdot militari tal-Ukrajna, fit-territorju tal- 
Ukrajna u ħaduha illegalment ir-Russja fejn inżammet bħala “mistiedna” f'lukanda u ġiet miċħuda kull kuntatt mal- 
familja tagħha, u mbagħad ġiet akkużata b'mod infondat bi qtil mill-awtoritajiet lokali; 

B.  billi Nadiya Savchenko, li ddistingwiet ruħha bħala suldat fil-grad ta' logutenent, kienet l-ewwel mara li daħlet fl- 
Akkademja tal-Forza tal-Ajru tal-Ukrajna u l-uniku suldat mara fil-forzi taż-żamma tal-paċi fl-Iraq, u li offriet ruħha 
volontarja biex tieħu sehem fl-Operazzjoni Anti-Terroriżmu fil-Lvant tal-Ukrajna; 

C.  billi Nadiya Savchenko ġiet eletta Membru tal-Verkhovna Rada tal-Ukrajna u nħatret bħala rappreżentanta tal- 
Ukrajna fi ħdan l-Assemblea Parlamentari tal-Kunsill tal-Ewropa matul il-perjodu tal-priġunerija tagħha; billi r- 
riżoluzzjoni 2034 (2015) tal-Assemblea Parlamentari tal-Kunsill tal-Ewropa għamlet appell għal-liberazzjoni 
immedjata tagħha kif ukoll għar-rispett tal-immunità parlamentari tagħha, anke min-naħa tal-Federazzjoni Russa li 
hija membru tal-Kunsill tal-Ewropa; 

D.  billi l-Federazzjoni Russa ma għandha l-ebda dritt li tiddetjeni, tarresta, takkuża jew tipproċessa ċittadini tal- 
Ukrajna fuq allegazzjonijiet ta' delitti kommessi fit-territorju tal-Ukrajna; 

E.  billi l-prosekutur statali biddel regolarment l-argumenti tiegħu fir-rigward tal-linja ta' akkuża u l-verdett finali ġie 
pospost darbtejn bla ma kien mistenni; 

F.  billi minkejja l-kundizzjoni ta' saħħa ħażina ta' Nadiya Savchenko, la t-tobba u lanqas ommha ma tħallew iżuruha; 
billi t-tobba tal-Ukrajna u l-Membri tal-Parlament tal-Ukrajna twiegħru serjament minn ostakli huma u jipprovaw 
jaqsmu l-fruntiera; 

G.  billi Nadiya Savchenko kienet Mistiedna tal-Unur fil-Forum tan-Nisa tal-Assemblea Parlamentari Euronest; 

(1) Adottata fit-22 ta' Marzu 2016 fi Brussell, il-Belġju. 
(2) Testi adottati, P8_TA(2015)0186. 



1.  Tikkundanna lill-Federazzjoni Russa tas-sekwestru u tat-trasferiment illegali ta' Nadiya Savchenko mit-territorju tal- 
Ukrajna lejn ir-Russja u tad-detenzjoni tagħha fil-ħabs għal kważi sentejn; 

2.  Tesiġi li l-Federazzjoni Russa tillibera immedjatament u inkundizzjonatament lil Nadiya Savchenko; 

3.  Tappella lill-Federazzjoni Russa tirrispetta totalment lill-Ftehimiet ta' Minsk; tfakkar li, skont il-Ftehimiet ta' Minsk, 
ir-Russja assumiet l-obbligu ta' skambju tal-persuni detenuti illegalment kollha; tqis, għaldaqstant, li r-Russja la 
għandha bażi ġuridika u lanqas kompetenza ġurisdizzjonali biex tieħu azzjoni legali kontra ċittadin tal-Ukrajna, 
partikolarment fil-każ ta' Nadiya Savchenko, li ġiet issekwestrata u impriġunata fuq akkużi vvintati ta' allegat delitt 
kommess fl-Ukrajna; 

4.  Hi tal-fehma li ż-żamma taħt arrest ta' Nadiya Savchenko bħala priġuniera tal-gwerra f'ħabs Russu tikkostitwixxi 
vjolazzjoni tal-Konvenzjoni ta' Ġinevra tal-1949; 

5.  Tfakkar lir-Russja fl-obbligu internazzjonali tagħha li tirrispetta l-immunità tal-Membri tal-Assemblea Parlamentari 
tal-Kunsill tal-Ewropa; 

6.  Tfakkar li lill-Federazzjoni Russa tinkombi r-responsabilità sħiħa għas-saħħa u għall-benessri ta' Nadiya Savchenko; 
tħeġġeġ lill-awtoritajiet Russi jippermettu lit-tobba tal-Ukrajna jżuruha; 

7.  Tħeġġeġ lill-Federazzjoni Russa taġixxi skont l-obbligi internazzjonali tagħha u tillibera lil Nadiya Savchenko, lis- 
Sur Sentsov, lis-Sur Kolchenko u liċ-ċittadini tal-Ukrajna l-oħrajn, kif ukoll tiggarantixxi immedjatament ir- 
rimpatriju sikur tagħhom fl-Ukrajna; tħeġġeġ lill-awtoritajiet ġudizzjarji u u lil dawk inkarigat mill-eżekuzzjoni tal- 
liġi jaqdu dmirijiethom fil-futur b'mod imparzjali u indipendenti; 

8.  Tħeġġeġ lill-UE tfassal lista ta' individwi responsabbli miż-żamma taħt arrest illegali ta' Nadiya Savchenko li jkunu 
suġġetti għall-miżuri restrittivi tal-UE; 

9.  Tagħti istruzzjonijiet lill-Kopresidenti tagħha biex jgħaddu din ir-riżoluzzjoni lill-President tal-Parlament Ewropew, 
lill-Kunsill, lill-Kummissjoni, lill-Viċi President tal-Kummissjoni/Rappreżentant Għoli tal-Unjoni għall-Affarijiet 
Barranin u l-Politika ta' Sigurtà, lis-Servizz Ewropew għall-Azzjoni Esterna, u lill-gvernijiet u lill-parlamenti tal-Istati 
Membri u tas-Sħubija tal-Lvant.  

